
Naglabas ang Kagawaran ng Edukasyon ng Gabay sa Mapagkukunan upang Suportahan ang mga Walang Papeles na Estudyante sa Mataas na Paaralan at sa Unibersidad
Bilang bahagi ng pagsisikap na tiyakin na ang lahat ng estudyante ay may access sa isang napakahusay na edukasyon na naghahanda sa kanila para sa pagpasok sa unibersidad at pagsisimula ng trabaho, sa araw na ito, ang Department of Education ng Estados Unidos ay naglabas ng isang gabay sa mapagkukunan upang tulungan ang mga tagapagturo, pinuno ng paaralan at organisasyon ng komunidad na mas mahusay na suportahan ang mga walang papeles na kabataan, kabilang rin ang mga tumatanggap ng Deferred Action for Childhood Arrivals (DACA).
“Ang tagumpay ng lahat ng kabataan – anuman ang kanilang zip code o bansa ng kapanganakan - ay napakahalaga para sa ekonomikong katatagan ng ating bansa. Alam namin na ang mga walang papeles na kabataan ay humaharap sa mga natatanging hamon na maaaring maging hadlang sa tagumpay sa paaralan at sa trabaho,” sabi ni John Kina, ang nakatataas na tagapayo na ginagampanan ang mga tungkulin ng kinatawan ng kalihim ng edukasyon. “At alam din namin na ang mga tagapagturo at iba pang mga mapagkalingang nakatatanda sa mga paaralan at unibersidad ay may malaking papel na ginagampanan sa tagumpay ng mga walang papeles na estudyante. Ang gabay na ito ay tutulungan silang gawin ito.”
“Tatlong taon na ang lumipas mula noong itinaguyod namin ang patakaran ng Deferred Action for Childhood Arrivals, o DACA, para sa mga karapat-dapat na batang imigranteng walang papeles na dumating sa Estados Unidos noong bata pa sila,” sabi ni Leon Rodriguez, ang Direktor ng Mga Serbisyo sa Pagkamamamayan at Imigrasyon sa Estados Unidos. “Malugod na hinihikayat namin ang mga karapat-dapat sa DACA na gamitin ang gabay sa mapagkukunan na ito. Pinupuri namin ang Department of Education sa paglaan sa mga mapagkukunang ito para sa mga walang papeles na kabataan na nasa loob ng bansa na maaaring makinabang sa DACA.”
Ang gabay ay sumasaklaw sa mga mapagkukunang nakatuon sa mga estudyante ng mataas na paaralan at ng unibersidad, at kabilang dito ang:
· Isang buod ng mga karapatan ng mga walang papeles na estudyante;
· Mga tip para sa mga tagapagturo tungkol sa kung paano suportahan ang mga walang papeles na kabataan sa mataas na paaralan at sa unibersidad;
· Mahalagang impormasyon tungkol sa access ng mga hindi mamamayan sa pederal na tulong pinansyal;
· Isang listahan ng mga pribadong scholarship kung saan maaaring karapat-dapat ang mga walang papeles na kabataan 
· Impormasyon sa mga programang pang-edukasyon na pang-nasa hustong gulang na pinopondohan ng pederal na gobyerno sa lokal na antas; at
· Gabay para sa mga imigranteng estudyante sa pag-access nila sa kanilang mga talaang pang-edukasyon para sa DACA.

Ang layunin ng gabay ay ang tulungan ang mga tagapagturo at tauhan sa paaralan na suportahan ang pang-akademikong tagumpay ng mga walang papeles na kabataan, alisin ang mga maling akala sa pamamagitan ng pagbibigay-linaw sa mga karapatang legal ng mga walang papeles na estudyante, magbahagi ng nakatutulong na impormasyon tungkol sa mga pagpipilian sa tulong pinansyal na magagamit ng mga walang papeles na estudyante, at suportahan ang kabataan sa pag-apply upang maisaalang-alang o manatili sa DACA. 
Inanunsyo ni King ang tungkol sa gabay sa isang talakayan hinggil sa sitwasyon ng mga walang papeles na estudyante sa San Francisco State University, na nangunguna sa pagsuporta sa pagtagumpay ng mga walang papeles na kabataan. Ang unibersidad ay may mga tagapayo na tumutulong sa mga walang papeles na estudyante na matagumpay na gamitin ang mga pagpipilian sa tulong pinansyal at iba pang mga mapagkukunan ng unibersidad, bukod pa sa isang task force na binubuo ng mga guro, tauhan at estudyante na nakatuon sa pagsuporta sa pang-akademiko, propesyonal at personal na tagumpay ng mga walang papeles na estudyante at malamang na magiging estudyante. 

Bilang isang bansa ng mga imigrante, ang Amerika ay nakinabang sa sigla at sigasig na dala ng mga naghahangad ng mas magandang buhay. Ang mga matagumpay na pagsisikap sa integrasyon ng imigrante at refugee ay nagpapalakas sa kakayahan ng mga paaralan at programa sa maagang edukasyon, mga komunidad, mga organisasyon, at iba pang mga stakeholder upang suportahan ang pangpamayanan, pangwika at ekonomikong integrasyon ng mga imigrante.
Simula noong 2012, pinahihintulutan ng Department of Homeland Security ng Estados Unidos na humiling ng palugit na dalawang taon bapagde-deport ang ilang walang papeles na taong unang dumating sa Estados Unidos noong bata pa sila at natutugunan ang iba pang mga pamantayan. Magkakahiwalay na sinusuri ang mga kahilingang ito. Higit sa 680,000 na kabataan ang nakatanggap na ng DACA. Tinatantiya ng mga tagapagsaliksik na may humigit-kumulang 1.5 milyon na kabataan na nasa Estados Unidos ang kasalukuyang karapat-dapat sa DACA, at may 400,000 bata pa ang magiging karapat-dapat sa mga darating na taon.
Sa loob ng mga susunod na buwan, nilalayon ng Department na maglabas ng isang gabay sa mapagkukunan para sa mga larangan ng maagang edukasyon at mababang paaralan.

